
Inatsisartut Suleriaasianni § 33 naapertorlugu aalajangiiffigisassatut 

siunnersuut imaattoq matumuuna saqqummiuppara: 

Piffissaq piniarfiusoq tamaat isigalugu nalunaarutip aalajangersagaasa 

iluini, umimmannik ukiukkut piniarneq, taamaaliornermi 

assersuutigalugu Naternami pisassiissutit ukiakkut 

pisarineqanngitsoortut ukiukkut iluaqutigineqarsinnaasunngorlugit 

pinissaat, qulakkeeqqullugu Naalakkersuisut peqquneqarnissaannik 

Inatsisartut aalajangiiffigisassaattut siunnersuut. 

(Inatsisartunut Ilaasortaq Kristian Jeremiassen, Inuit Ataqatigiit) 

Tunngavilersuut: 

Ukiuunerani naternami umimmanniartoqartalerpat Qeqertarsuup Tunuani 

ukiukkut neqissaqarniarnikkut imminut pilersornerup annertusarneqassaaq. 

Umimmannik neqissaqarnikkut pilersorneq annertusippat aamma piniartut 

tunisisinnaanerat annertunerulissaaq, taamatuttaarlu saniatigooralugu 

piniartartut neqissaqarnerulernissartik ilimagissallugu. Imminut pilersorneq 

periarfissaqartilluta annertusartuartariaqarparput. 

Ukiukkut neqissaqarnikkut iluaqutaassooq Naternami umimmattassaqalerpat,  

oqaatingissavarali  ukiukkut Naternami umimmaat tiffasittarmata nunap 

timaaniittarlutik piniarnissarlu ajornakusuussaqaluni kisiannili piumasunut 

ajornarnaviarnani. 

Umimmattassat amerlineqarnissaannik siunnersuuteqarnermik 

kissaateqanngilanga, kissaatigivarali ukiukkut nunatta sinneratulli Naternami 

umimmattassiisoqartalissasoq 2022 aallarnerfigalugu. Ukiakkut pisassat 

pisarineqanngittoortut ukiukkut pisarineqartalernissaat 



 
periarfissaalertariaqarpoq. Taamaammat pissusissamisoorpoq ukiukkut 

Naternami umimmattassanik pisassiisoqartalerpat. 

Siunnersuutinni nalunaarummi umimmanniarnermi piniariutsinut imaluunniit 

piniarnermi angallatinut aalajangersakkat allanngortinnissaat 

kissaatiginngilara. 

Piniartunut aalisartunut innuttaasunullu sunngiffimmi pinialuttartunut 

umimmattassat tamakkiisumik atorneqartalerneri iluaqutaassaqaaq. 

Taamaammat Naternami ukiukkut umimmattassaqalernissaq 

siunnersuutingivara. 

Qujanarlu siunnermuummik saqqummiussisinnaangama, oqalllilluarisi. 

Pisortanut aningaasatigut allaffissornikkullu kingunerisassai: 

Kinguneqassanngilaq pisassiissutit pisarineqanngittoortut 

pisassiissutigineqartassammata. 

Namminersorluni inuussutissarsiuteqarnermut aningaasatigut 

allaffissornikkullu kingunerisassai: 

Piniartunut aalisartunut neqissaqarnikkut aningaasaqarnikkullu 

tuniniaanerminnit aningaasanik isertitaqalaarsinnaanngussapput. 

Innuttaasunut aningaasatigut allaffissornikkullu kingunerisassai: 

Kinguneqassanngilaq pisassiissutit sinneruttut pisarineqartaliinnassapput. 


